
Salam Perpaduan dan Salam Malaysia MADANI

SALUTASI

(*akan disediakan secara berasingan)

PENDAHULUAN

1. Pada pagi ini, kita dapat berkumpul sama-sama bagi menjayakan
Majlis Perasmian Citra Nusa @ Indonesia: Kita Serumpun. Saya
sangat berbesar hati hadir merasmikan program ini yang bertempat di
Muzium Kebangkitan Nasional yang bertaraf bangunan warisan

kebanggaan Indonesia.

2. Program Citra Nusa @ Muzium merupakan satu inisiatif di bawah
flagship Kembara Perpaduan digerakkan oleh Jabatan Muzium
Malaysia (JMM). Pada tahun ini, Kementerian Perpaduan Negara telah
merancang 11 program Citra Nusa untuk meningkatkan
pengetahuan, kefahaman dan penghayatan khazanah warisan negara

dalam kalangan masyarakat.

3. Menerusi program yang memasuki tahun kedua ini, muzium
berperanan sebagai guardian of heritage yang mengumpul,
memelihara serta melestarikan koleksi sejarah, warisan, seni dan
budaya. Pada masa ini, keseluruhan koleksi Jabatan Muzium Malaysia
(JMM) berjumlah 437,142 koleksi di mana 74 % (322,923) koleksi ini
terdiri daripada koleksi arkeologi diikuti 18% (76,858) spesimen alam
semula jadi dan 8% (37,361) koleksi etnologi.




Hadirin yang saya hormati sekalian,

KERJASAMA MALAYSIA-INDONESIA

. Jabatan Muzium Malaysia sentiasa berusaha dalam mencari ruang
membentuk kesatuan dan kerjasama yang utuh di peringkat global.
Jalinan kerjasama di peringkat antarabangsa ini akan mewujudkan
dan membuka ruang kolaborasi yang lebih luas bagi memperkasa
bidang permuziuman serantau. Secara umumnya hubungan Malaysia
dan Indonesia dalam bidang permuziuman terutama melibatkan
perkongsian kepakaran, program latihan, pertukaran pameran
serta program silang budaya antara kedua-dua negara telah

berterusan sekian lama.

. Dalam konteks negara serantau, Malaysia dan Indonesia mempunyai
hubungan istimewa. Kedua-dua negara mempunyai persamaan
yang terbentuk dari perkongsian ikatan sejarah, budaya, kulinari
serta bahasa. Bukti sejarah kegemilangan Kerajaan Srivijaya,
Majapahit, Melaka, Johor Lama, Perlak dan Pasai menjadi bukti

ketamadunan di rantau ini.

. Hasrat yang tinggi untuk mewujudkan kesedaran dan kefahaman
tentang ikatan hubungan sejarah dan budaya di antara kedua-dua
negara menjadi asas kepada penganjuran program ini. Hubungan
tradisi Malaysia-Indonesia yang diasaskan kepada nilai sepunya dari
sudut rumpun yang sama perlu terus diraikan dengan semangat

setiakawan yang utuh.




Hadirin yang saya muliakan sekalian,

PENGISIAN PROGRAM CITRA NUSA @ INDONESIA

. Program Citra Nusa @ Indonesia: Kita Serumpun ini dirangka khusus
untuk mendukung usaha mempromosikan konsep Malaysia MADANI
yang ditunjangi sikap saling menghormati, meraikan kepelbagaian
dan medan dialog peradaban. Program ini juga selari dengan
Piagam Persatuan Negara Asia Tenggara (ASEAN) iaitu Satu Visi,

Satu ldentiti serta Satu Komuniti Penyayang dan Prihatin.

. Pengisian utama program ini adalah penganjuran Pameran KITA
SERUMPUN bermula 1-31 Ogos 2024. la merupakan pameran
diplomasi budaya antara Malaysia - Indonesia. Fokus utama pameran
adalah untuk meningkatkan kefahaman masyarakat Indonesia
terhadap Malaysia khususnya dari aspek sejarah dan budaya.
Kefahaman ini perlu bagi menjamin kelestarian hubungan erat yang
sedia terjalin sekaligus mengharmonikan isu-isu tertentu antara

kedua-dua negara termasuk yang meliputi bidang sejarah dan budaya.

. Bersempena dengan program ini juga akan turut diadakan FESTIVAL
KITA SERUMPUN. Festival ini akan menampilkan persembahan
kebudayaan, demontrasi permainan tradisional, demontrasi kulinari
dan program pendidikan muzium yang melibatkan penyertaan enam
negeri dari Malaysia iaitu Melaka, Selangor, Negeri Sembilan, Johor,
Kelantan dan Kedabh.




Hadirin yang saya hormati sekalian,

MUZIUM SEBAGAI SEBAGAI WAHANA PERPADUAN

10. Malaysia dan Indonesia memiliki kepelbagaian agama, kekayaan
budaya dan tradisi yang menjadi nadi kekuatan memperkukuh
integrasi nasional dalam kalangan rakyat. Penguasaan
pengetahuan khususnya sejarah dan budaya negara merupakan
perkara asas bagi seseorang warganegara untuk memahami,
menghayati, mempunyai semangat jati diri bagi membina sebuah

negara bangsa yang bersatu, kuat, harmoni dan berdaulat.

11. Justeru, Muzium sebagai “Penyimpan Khazanah Negara”, melalui
koleksi artifak menjadi sumber rujukan yang kepada masyarakat untuk
melahirkan generasi berilmu dan kaya jiwa sejarahnya. Muzium jua
mampu membina naratif melalui program pameran, pendidikan dan
pengembangan sebagai wahana perpaduan yang signifikan dalam

menyemarakkan rasa kecintaan kepada negara bangsa.

12. Penganjuran program seumpama ini juga diharap dapat
menyuburkan semula minat masyarakat terhadap warisan
bersifat ‘tangible’ (ketara) dan ‘intangible’ (tidak ketara) khususnya
dalam kalangan generasi muda menerusi pendekatan ‘rejuvanate’

muzium (meremajakan muzium) melalui seni dan teknologi.




13. Bagi pihak Kerajaan Malaysia, saya berharap program ini akan
menjadi satu rangsangan kepada masyarakat setempat khususnya di
Kota Jakarta ini untuk berterusan menghayati erti sejarah dan
ketamadunan melalui semua aktiviti yang dianjurkan. Penglibatan
komuniti setempat melalui program seperti ini diharapkan dapat
menjayakan objektif untuk meningkatkan semangat muhibah meraikan
kekayaan budaya, dan sikap saling menghormati di antara satu sama

lain.

PENUTUP

14. Pada kesempatan ini, saya merakamkan ucapan syabas kepada
pengurusan Jabatan Muzium Malaysia yang sentiasa bergerak ke
hadapan, menjadi peneraju bagi membuka ruang kerjasama
khususnya bersama dengan institusi muzium di peringkat ASEAN dan

dunia.

15. Akhir kata, sekalung penghargaan dan terima kasih kepada Muzium
dan Cagar Budaya, Direktorat Jenderal Kebudayaan, Kementerian
Pendidikan, Kebudayaan, Riset dan Teknologi Republik Indonesia,
Muzium Kebangkitan Nasional, Tuan Yang Terutama Duta Malaysia,
Malawakil serta semua agensi di bawah KPN, muzium-muzium negeri,
semua agensi sama ada kerajaan, swasta, komuniti serta NGO yang
turut sama memastikan kejayaan Program Citra Nusa @

Indonesia:Kita Serumpun.




16. Semoga semangat kebersamaan ini dapat memartabatkan khazanah
negara serta sejajar dengan hasrat kerajaan untuk menonjolkan
keharmonian yang terjalin di sebalik kepelbagaian bangsa, agama dan
budaya sepertimana yang terungkap di bawah tema ‘Unity in

Diversity’.

Dengan itu, SAYA DENGAN SUKACITA MERASMIKAN PROGRAM
CITRA NUSA@INDONESIA: KITA SERUMPUN.

Sekian, Terima Kasih.




